
manis, matanja besar dan bersorot tjerdik, memanggoet dengen gagah dan roepanja brani; jang laen berkoelit poeti koening, matanja sipit dan roepanja pamaloean, memanggoet dengen takoet.

„Siapa kaoe dan ada perkara apa?“ tanja itoe commissaris politie.

„Saja bernama Willem Tan, dan ini saja poenja kawan nama Johan Liem,“ saoet itoe anak jang iteman; „kita-orang dateng disini boeat kasi taoe pada toean commissaris jang kemaren sore kita soedah berboeat kesalahan, langgar atoeran dan tipoe politie.“

— „Boeat perkara apa?“

Willem tjeritaken dengen terang, bagimana ia soedah tipoe doea politie agent koetika ditangkep naek fiets zonder lentera, dengen terangken djoega apa sebabnja iaorang lakoeken itoe pelanggaran,

„Kita pergi ka loear roemah, aken nonton voetbal, dari djam ampat sore, dan itoe oedjan toeroen teroes sampe djam delapan malem; kita poenja peroet merasa terlaloe lapar; sado jang kosong tida bisa diketemoeken, maka terpaksa kita naek itoe fiets maski tida ada lenterannja, sebab djalanan ada sepi. Kita poenja pikiran hendak naek deeleman begitoe lekas ketemoe jang kosong,

